
        
            
                
            
        

    
	ХОШИН ШОГ ҮЛГЭРҮҮД

	 

	“Хүүхдийн төв номын сан” Улаанбаатар хотноо 2012 онд эрхлэн хэвлүүлсэн "Монгол ардын аман зохиолын дээж - Үлгэр" компакт дискээс

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

Автоматаар үүсгэсэн тайлбар]

	 

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	 

	 

	
АРГАТ ӨВГӨН

	Урьд нэг хаан нэгэн өргөмөл хүүтэй, нэг өөрийн хүүтэй юм байжээ. Хааны хүү, тэр өргөмөл “үрчлэгдсэн” хүүг далайгаас загас авчирч өг гэж явуулжээ.

	Нэг загас далайгаас барьж автал, далайн зах дээр нэг муу хар гэр байж гэнэ. Тэгээд загасныхаа махыг болгож хаан хүүд аваачиж өгөх юм болж, тэр гэрт орж загасныхаа махыг галд нь болгоод сууж байтал, тэр айлд нэг сайхан хүүхэн байсанд түүнийг харсаар суутал загасны нь мах түлэгдчихжээ. “Чамайг харж суусаар хааны хүүд болгож аваачиж өгөх гэсэн загасныхаа махыг түлчихлээ. Одоо яадаг билээ!” гэсэнд, хүүхэн “Би чамд нэг юм өгье. Түүнийг аваачиж өг” гэжээ. Тэгээд чихэр, гурил хоёроор загас хийж өгчээ. Өнөөх чихэр гурил хоёроор хийсэн загасны махыг хааны хүүд аваачиж өгчээ. Хааны хүү түүнийг идэж “Сайхан юм байна шүү” гээд маргааш нь дахин явуулжээ. Өнөө хүүг явуулсанд маргааш ёстой загасны мах болгоод аваачиж өгчээ. Хаан хүү идээд “Өчигдөр чи тийм сайхан амттай мах авчирч өгөөд, өнөөдөр яагаад ийм өөр амттай мах авчирч өгсөн бэ?” гэжээ. Тэгэхэд хүү хэлэв. “Би өчигдөр нэг загасны махыг далайн зах дээр байгаа хар гэрт орж, галд хийгээд тэр хар гэрийн нэг сайхан хүүхнийг харж байтал түлэгдсэн билээ. Гэтэл тэр гэрийн сайхан хүүхэн гурил, чихэр хоёроор загас хийж өгсөн юм. Өнөөдөр ёстой загасны мах авчирч өгөв” гэжээ. 

	Хаан хүү, “Тэр, сайхан хүүхэн юм уу?” гэж асуужээ. Өргөмөл хүү: “Тэр үнэхээр сайхан хүүхэн” гэжээ.

	Хааны хүү “Тэгвэл би тэр сайхан хүүхэнд чинь очъё” гэжээ. За тэгээд тэр хүүхэнд очиж, хүүхний өвөрт ороод хэвтэж байжээ.

	Тэр үед хүүхний эцэг аргат өвгөн эзгүй байжээ. Аргат өвгөн ирээд, хүүхэнтэйгээ хэвтэж байсан хааны хүүг танилгүй цохиод алжээ. Аргат өвгөний хүүхэн, “Хааны хүү юм сан, яах бил ээ?” гэжээ. Шөнө аргат өвгөн хааны хүүг юм өгдөггүй баян айлд үүрч очоод гэрт нь ороод баяны эхнэрийг чангааж гэнэ. Гэтэл гэрийн эзэн: "‘Миний эхнэрийг ямар хүн чангаадаг вэ?” гээд сүхээ бариад гарах зуур үхсэн хүнийг хаалганы дэргэд суулгажээ. Баян хүн түүнийг сүхээр цохиод унагажээ. “Энэ ямар хүн бэ?” гээд үзэхэд хааны хүү байжээ.

	Аргат өвгөн цаана нь очоод чагнаад зогсож байжээ. Өнөө баян хүн чинь гэгээ гэрэл барьж үзээд “Хааны хүү байна. Аргат өвгөнд очихоос өөр аргагүй. Дөрвөн хошуу малыг тастаж өгч, Аргат өвгөнийг залж энэ хүүг аргалуулъя” гэхийг сонсоод давхиж хариад байтал баян айлаас түүнийг залж авчрахаар хүн иржээ.

	Бас шөнө болгоод хааны хүүг үүрч авчраад, хааны хүүгийн гэрт ороод хааны хүүтэй адил дуугаар “Эхнэр ээ! Надад мах тавьсан уу? гэжээ. Хааны хүүгийн эхнэр, “Усны сахиулд хэн мах тавьдаг юм бэ” гэжээ. “Тэгээд чи нээрээ мах тавиагүй юу?” гэхэд, эхнэр, “Тавиагүй” гэжээ. Тэгэхээр нь, “Би боож үхнэ шүү” гэжээ. Эхнэр нь, “Үх, үх” гэжээ. Тэгэхээр нь хааны хүүгийн хүүрийг чагтаганаас нь дүүжлээд орхижээ.

	Хаан үзээд “Миний хүү юуны шалтгаанаас үхсэн бэ?” гээд хааны шүтдэг их мэргэн удганыг зална гэхийг сонсоод “Намайг залахгүй юм байжээ” гээд өвгөн харьжээ. Хариад байж байтал удганыг залах болжээ. Олон амьтдыг цуглуулж, удганыг онгируулан цовхчуулж байжээ. Их шон татаж олон морь уяж орхиод удган бууж байтал аргат өвгөн биеэ нууж ирээд гадаа морин дотор хувин бариад аль догшин адууг эрж олоод, догшин адууны сүүлнээс хувингаа уяад чиргүүлчхэж гэнэ.

	Тэгэхэд бууж байсан удганаас бусад нь гарчээ. Өвгөн орж удганыг бууж байхад нь аятайхан барьж аваад хөхүүртэй айраг руу хийжээ. Удган ногоон эрээн шаахайтай байжээ.

	Тэгээд гараад явжээ. Өнөө улс орж ирээд “Удган хилэгнээд явчихжээ” гэж хэлэлцэж байтал айраг уухыг хүссэн хүн айраг хийж уух гэсэн нь дотор нь юм тулахыг үзээд өнгийж харвал удганы цоохор шаахай цухуйж байжээ.

	“Удганы таван хүүхэд эхийгээ нэхэж ирнэ. Одоо аргат өвгөнийг залж аргалуулъя" гэхийг өвгөн гаднаас сонсоод буцаж хариад байж байтал хааныхаас залахаар хүн очжээ.

	Хүн очихоор өвгөн “Юу вэ?” гэхэд: “Манай хааны хүү боож үхсэн билээ. Тэр хүүгийн үхсэн шалтгааныг асуухаар удганыг залж ирээд буулгаж байтал хөхүүрт унаж үхсэн. Одоо удганы таван хүүхэд эхээ нэхэх болно. Тэгээд танаар аргалуулах гэнэ” гэжээ.

	Аргат өвгөн хааныд очиж, нэг хонь алуулж олгойд нь цус хийж, бас нэг олгойд нь шар тос хийж, дүнхүүтэй боов хийлгэж аваад очиход удганы таван хүү нохойтойгоо угтаад ирэхэд дүнхүүтэй боовоо цувуулан асгажээ. Удганы таван хүүхэд нохойтойгоо боов дээр хоцорчээ.

	Өвгөн морио булгиулсан болоод унаж олгойтой цусаа хагалж цус дор нь тунаж. Өвгөн олгойтой шар тосоо сугандаа хавчуулан удганыг тэврээд хэвтэж байжээ. Гэтэл удганы таван хүүхэд боовоо түүгээд ирж өвгөний үхсэнийг үзээд, “Манай эх ч яах вэ. Харин хааныхаас манай эхийг хүргэж ирээд үхсэн энэ хүний амийг нэхэх тул гурван сарын газар нүүе” гээд нүүсний хойно гурав хоног хэвтээд ирж, “За аргаллаа” гээд аргат өвгөн дөрвөн хошуу малыг бүрэн хэрэглэлтэй гэрийн хамтаар тастаж авч хариад амар сайхандаа жаргаж гэнэ.

	 


БАР УНАСАН ХУЛГАЙЧ

	Эрт урьд цагт эмгэн өвгөн хоёр байж гэнэ. Тэр хоёр шар цоохор үнээтэй юм санжээ.

	Гэтэл нэг шөнө бар ирээд шар цоохор үнээг нь бариад идчихэж гэнэ. Маргааш шөнө нь бороо орж байсан тул эмгэн нь айхдаа, 

	— Өчигдөр ганц үнээг минь идсэн бар өнөө шөнө бас ирж чи бид хоёрыг идчихгүй байгаа даа гэсэнд, өвгөн хариуд нь, 

	— Бар ч гайгүй байна аа, харин дусаал л хэцүү байна даа гэхэд, пүнзний үүдэнд зогсож байсан бар үүнийг сонсоод, дусаал гэж бас надаас хүчтэй амьтан байх нь ээ гэж бодтол, эмгэн өвгөн хоёрын шар цоохор үнээг хулгайлахаар пүнз дээр зогсож байсан хулгайч тэрхүү барыг үнээ хэмээн андууран мордтол өнөө бар дусаал гэгч намайг бариад авах нь энэ үү? гээд түүнийг буухын завдалгүй ухасхийн давхисанд, ийм хурдан үнээ бас байдгаа хэмээн дээр нь санд мэнд тогтон явсан хулгайч үүр хаяарахын үед ажиглан харвал үнээ биш бар байсан тул айхдаа аргагүй ухаан алдан унажээ. 

	Гэтэл нөгөө бар цааш улам хурдалсаар явав гэнэ.

	 


ГЭЛЭНГИЙН ГЭНЭДСЭН НЬ

	Эрт урьд цагт, нэгэн хүн нэг гэлэнтэй танилцаад хэлэлцэн суусаар тэр хүн гэлэнгээс: «Багш та санваар хүртээд мах идсэнгүй удав уу?» гэсэн гэлэн санамсаргүй: «Баахан удав. Гэвч архи уух цагт бага сага зуушилна» гэсэнд, тэр хүн бас: «Багш та мах идэх бөгөөд бас архи уух буюу?» гэж асуусанд гэлэн уур нь хүрч хэлсэн нь: «Мах, архи хоёргүй болбол миний эхнэрийн төрхөм ирэхэд яаж хүндлэх юм бэ?» гэх зэргээр марган хэрэлдсэн гэжээ.

	 


ГЭНДЭН, ГАНДАН ХОЁР

	Мянган муутын их гэвш Гэндэн, бага гэвш Гандан хоёр хээр гарч нямба хийгээд халзан болтлоо ном бясалгахаар хорин хэдэн жил суусны дараа тэр хоёрын санчгийнх нь ус бууралтаад ирж гэнэ. Нэг өдөр Гэндэн гэвш нь Гандан гавждаа:

	— Чи бид хоёр насныхаа ихэнхийг өнгөртөл ном үзэж бясалгав. Одоо үлдсэн жаахан насаа сүсэгтэн олонд тус хүргэхэд зориулъя гэхэд өнөөх нь:

	— Гэвшийн хэлдэг түмэн зөв байна. Та бид хоёрын номын шид олонд үзэгдэхгүй бол ийм их ном үзсэний эрдэм нь талаар болох биш үү? гээд хоёулаа ном бясалгалаа орхиод олон сүсэгтэнд тус хүргэхээр хөдөө гарч явцгааж гэнэ ээ. Гэндэн гэвш, Гандан гавж хоёр замаар ороод занхайлгаж явтал зам нь салж нэг нь хойшоо, нэг нь урагшаа эргэсэн байж гэнэ.

	— За хоёулаа нэг нь урагшаа, нэг нь хойшоо явъя! Чи бид хоёрыг энэ замаар дөнгөж явж эхэлтэл ямар нэгэн хүн морь хөтөлж авчраад залж аваачна байх, тэгээд хоёулаа урд, хойдгүй ухаан эрдмээ үзүүлээд жилийн дараа энд уулзаж хэн нь их эрдэм сурсан, хэн нь их олз олсноо зэрэгцүүлж үзье! гэж ярилцаад хоёр тийшээ явж гэнэ.

	Гандан гавж нь баруун замаар ороод хэчнээн явавч нэг ч хүн дайралдсангүй сүүл сүүлдээ ядран эцэхдээ хамаг хувцсаа тайлж үүрээд Үнэгтийн даваагаар давж явахдаа:

	 

	Давааны ёроолд дамраа гээгээд

	Даваан дээр гарч хонхоо гээгээд

	Орой дээр нь гарч очроо гээгээд

	Энгэр лүү нь орохдоо эрихээ гээгээд

	Эргэж буцах замдаа чавираа гээгээд

	Тал дунд нь орохдоо тагшаа гээгээд

	Буцах замдаа бурхнаа гээгээд 

	 

	сүүл сүүлдээ хөл нь холгож, хөлс нь гоожиж ядрахын туйл болоод явж байтал нэг худаг дайралдахад нь ус уух гээд тонгойтол дотор нь өөрийн нь дүрс харагдсанд «ашгүй дээ! хөөрхий муу Гэндэн гэвш энд байж байна» гээд: «За чи над нэг тагш ус өгөөд орхи! би чинь хатаж үхлээ» гээд хашхирсанд сүүдэр нь мөн өмнөөс нь сарвайхаар авах гэж толгойгоороо ус руу унаад Гандан гавж талийгаач болж гэнэ. 

	Удалгүй нэг адуучин хүрч ирээд өнөөхийн хүүрийг худаг бузарлав гээд уснаас гаргаад ойролцоо газар хаяад явчихжээ. 

	Гэндэн гэвш нь тэндээсээ гараад хэчнээн явавч бас айл ч олдсонгүй, хүн ч ирсэнгүй учир явсаар байгаад тэр шөнө нэг модны ёроолд унтсан чинь могойд хатгуулаад маргааш нь хөдөлж чадахаа байгаад арайхийж мөлхөж явсаар байгаад өнөөх худаг дээр очиход нь Гандан гавж нь үхчихсэн байхаар нь хөөрхий амьтан ийм богино настай юм байжээ гэж гашуудан буян болог, нутаглуулъя гээд үүрээд явж байтал дэргэд нь хэдэн тэмээ байхаар нэгийг нь барьж аваад өнөөх хүүрээ дүүрээд явж байтал тэмээ нь гэнэт туйлсан учир Гэндэн гэвш газар унаж ертөнцөөс халин оджээ. Ийнхүү бурхны ном хоёр ламтанд ам тусаа үзүүлсэнгүй.

	
ГЭНЭН ТЭНЭГИЙН ҮЛГЭР

	Урьд цагт нэг эмгэн өвгөн хоёр байжээ. Өвгөн нь эмгэнээ «Чи хүүхэд гаргасангүй» гэж зодож жанчдаг байжээ.

	Нэгэн өдөр өвгөнийг юманд яваад ирэхэд эмгэн нэгэн хулганыг нэхийд боож орон дээр тавиад байжээ. Гэтэл өвгөн нь ирээд: «Энэ чинь юу вэ?» гэж асуухад эмгэн нь: «Энэ өдөр надаас нэг хүүхэд гарав» гэж хэлсэнд өвгөн нь «Сайн байна» гэж маш их баярлаж хүүхдээ үзэж байтлаа: «Чи юунд үстэй хүүхэд гарга аа вэ?» гэж асуухад эмгэн нь «Адуу манахад дах нь бэлхэн байгаа юм» гэжээ. Мөн: «Юунд сүүлтэй хүүхэд гаргасан бэ?» гэж асуухад нь эмгэн: «Адуунд явахад нь уурга нь бэлхэн» гэжээ. «Юунд сахалтай хүүхэд гаргасан бэ?» гэж асуухад нь «Мээрэн суухад нь сахал нь бэлхэн» гэжээ. «Юунд шүдтэй хүүхэд гаргасан бэ?» гэж асуухад «Бөөр идэхэд шүд нь бэлхэн» гэжээ.

	Гэтэл өвгөн маш их баярлаж, хүүхдээ угаахаар авч явжээ. Гэтэл удалгүй өвгөн нь «Хүүхдээ усанд алдав» гэж уйлсаар ирсэнд эмгэн нь «За би одоо яах вэ. Би хүүхэд төрүүлэх нь төрүүлэв. Чи хүн хийж чадаагүй хойно хохь чинь дээ. Одоо намайг зодох явдалгүй» гэжээ. Түүнээс хойш өвгөн нь эмгэнээ зодохоо байж гэнэ.

	 


ДАЛАЙ НОЁНЫ ДААН Ч ТЭНЭГ ХҮҮ

	Урьд далай засаг гэдэг нэгэн ноён, их хүү Дамаадаа эхнэр болгох гэж хоньчин Доогийн цэвэр үзэсгэлэнт царайтай, цэцэн сэргэлэн, ухаалаг охин Бүжмааг гуйж, хоёр хүүхдийнхээ дэрийг нэгтгэж энэ насны жаргалыг хамтатгажээ.

	Тэр Дамаа нь даан ч яав даа гэмээр шал усан тэнэг, сармагчин мэт юмыг дуураймтгай юм санжээ. Бүжмаа нь нэгэнт учирсан хань тул ухаан сэхээ оруулж өөдтэй өнгөтэй амьдаръя гэхдээ шөнө болгон сайхан үлгэр хэлж, сайныг сануулан мууг жигшүүлэхийг бодно. Нэгэн орой Бүжмаа далан тэнэг гэдэг үлгэрийг ярьж өгчээ. Гэтэл Дамаа энэ үлгэрийг маш их сонирхон сонсож их л инээн гэрээр дүүрэн тэнгэрийн дуу болсоор унтжээ. Тэгээд маргааш өглөө эрт босож, дув дуугүй мордож яваад удалгүй инээсээр ирж:

	«Бүжмаа, Бүжмаа би аавын хүзүүг хуга мушгиад ирлээ» гэхэд Бүжмаа санамсаргүй: «Яагаад» гэхэд: «Ингээд...» хэмээн Бүжмаагийн хүзүүг мушгиж их л инээж:

	«За одоо Буянтын давааны буцалсан рашаанд будаа чанаж иднэ. Сайхан өндрийн саарал чонотой шаазгай алаг ухнаа уралдуулна.

	За тэгвэл тэр далан тэнэг хүн шиг сайн эр болно хэ, хэ, хэ...» гэж ганцаараа инээн ярьсаар, авдраасаа аяга будаа авч, хотноос нэг ямаа хөтлөн явж, буцалмал рашаан дотор будаагаа хийж: «За, ямаагаа уралдуулаад иртэл, энэ будаа буцалж байг» гээд даваа давтал үнэхээр нэг чоно явжээ. Мань хүн зогсож:

	«Муу чоно чи шогшоод ирэхийн сонжин байна уу, гүйгээд ирэхийн гүзээ байна уу, миний ямаатай уралд л даа» гээд ямаагаа тавьж үргээн хөөхөд ямаа үргэж чонын зүг хар хурдаараа давхижээ.

	Чоно ямааг харж барьж идэхээр хөөхийг тэнэг Дамаа үзэж миний ямаа түрүүлэв гэж гүйсээр очиж үзвэл гүзээ нь хэвтсэнд: миний ямаа цатгалдаад гэдсээ орхижээ! гээд гүзээг нь авч явтал, дөрвөн шийр нь байжээ. Миний ямаа хөл нь халууцаад гутлаа тайлжээ! гээд шийрийг нь авч өвөртлөөд жаахан явтал бас толгой нь байжээ. «Миний ямаа толгой нь халууцаад малгайгаа орхиод явжээ!» гээд толгойг нь бариад хөндий тал дундуур явган оджээ.

	 


ДАЛАНТАЙ ӨВГӨН

	Далан улаан үхэртэй далиу улаан бухтай Далантай өвгөн далан улаан үхрээ услаад зогсож байжээ. Тэгсэн чинь арван таван толгойтой атгаалжин хар мангас хүрч ирж гэнэ.

	«Чи далан улаан үхэртээ хайртай юу, далиу улаан бухдаа хайртай юу, далан давхар харвиндаа хайртай юу?» гэж гэнэ. Далантай өвгөн: «Би далан улаан үхэртээ ч хайртай, далиу улаан бухдаа ч хайртай, далан давхар харвинг минь ид дээ. Миний далан давхар харвинг Тонтий гуайн тонгоргоноос өөр юу ч даадаггүй юм шүү дээ» гэж гэнэ. 

	Тонтий гуай: 

	«Миний тонгорог Бинтий гуайн билүүгээр билүүдэхээс нааш юу ч даадаггүй шүү» гэжээ. 

	Мангас Бинтий гуайнд очоод: «Билүүгээ өгөөч» гэж гэнэ. 

	Бинтий гуай: «Миний билүүг Хантий гуайн хасаг тэрэгнээс өөр юм даадаггүй» гэжээ. Мангас түүнд очоод: «Хантий гуай хасаг тэргээ өгөөч» гэжээ. Хантий гуай: «Миний хасаг тэргийг Тантий гуайн том цагаан азарганаас өөр юм хөдөлгөдөггүй юм шүү» гэжээ. Мангас түүнд очоод: «Тантий гуай том цагаан азаргаа өгөөч» гэжээ.

	Тантий гуай: «Миний азаргыг Унтий гуайн урт хусан ууганаас өөр юмаар барьдаггүй юм шүү» гэжээ. Мангас түүнд очоод: «Унтий гуай урт цагаан уургаа өгөөч» гэжээ. Унтий гуай: «Миний хусан уурга гадаад далайн цаад захад бий» гэжээ. 

	Мангас: «Яаж авдаг юм бэ?» гэж асуужээ. Унтий гуай:

	«Хүзүүнээсээ том чулуу зүүгээд далайг гаталж авдаг юм» гэжээ. Мангас тэр ёсоор авах гэж далай руу ороод үхжээ. 

	Эд нар цөм Далантай өвгөний ах дүү нар байгаад хамтаар дайснаа дарж амар сайхан жаргажээ.

	 


ДОЛООН ХОЖГОР, НЭГ МОЖГОР

	Тэнэг долоон хожгор, зальтай нэг можгор гэж байв гэнэ. Долоон хожгор нь нэг можгортоо их муу байсан тул можгор гуайн эзгүй хойгуур гэрийг нь шатаачхаж гэнэ. Нэг можгор гэртээ ирэхэд хөх үнс хөвсийгөөд хөхрөөд байв гэнэ. Нэг можгор гэрээ долоон хожгор шатаасныг мэдэв гэнэ. Тэгээд шатсан гэрийн үнсийг уутанд хийгээд Илжгэн чихт хааныд очиж зах дээгүүр явав гэнэ. Улсууд нэг можгорын үүрч яваа юмыг юу вэ, үзье үзье гэж гэнэ. Мань нэг можгор энэ алт мөнгийг үзвэл үнс болдог, харвал хальс болдог юм гэж хэлж явав. Тэгтэл нэг баян хүн дайралдаад: Энэ үүрч яваа чинь юу вэ? гэжээ. Манай можгор мөн л хариулж: миний энэ алт мөнгө, үзвэл үнс болдог, харвал хальс болдог юм гэжээ. Баян хүн: Надад үзүүл, хэрэв үнс болбол оронд нь алт мөнгө уутанд чинь дүүргэж өгье гэв. Нэг можгор дуртай үзүүлсэнд үнс байв гэнэ. Ийм гайтай балагтай юм байдаг аа! Хүний алт мөнгийг үзнэ үзнэ гэсээр байгаад үнс болгочихлоо гэж нэг можгор, баян хүнийг загнасанд тэр хүн их л айж, арга буюу алт мөнгөөр үнсний нь хүүдийг дүүргэж өгчээ. Уутаар дүүрэн алт мөнгөтэй болоод нэг можгорыг буцаж ирэхэд нь долоон хожгор тосож: Чи хаанаас энэ их алт мөнгийг олов? гэжээ. Можгор хариуд нь: Түлэгдсэн гэрийн үнсийг алт мөнгөнөөс өгнө гээд зах дээгүүр явсан чинь харин хүн бүхэн авч байна гэж хэллээ. 

	Ингэж нэг можгорыг хэлэхэд долоон хожгор долоон гэрээ шатаагаад үнсийг нэг нэг уутанд хийж зах дээр очоод шатсан гэрийн үнсийг алт мөнгөнөөс өгнө гэж хашхиран явцгаажээ. Гэрийн үнсийг алт мөнгөнөөс өгөхийг ер үзсэн үү гэж энэ тэр амьтан элэглээд ер авах хүнгүйн дээр хүн бүхэн долоон хожгорыг доромжлон байжээ. 

	Долоон хожгор нэг можгорын худал хэлснийг мэдээд буцаж ирээд нэг можгорын эзгүй хооронд үнээг нь алчихжээ. Нэг можгор ирээд үхсэн үнээний цусыг олгойд хийж өвөртлөөд явж байтал долоон хөх халзан тэмээ явж байжээ. Үүнийг улаанаар будчихаад цааш явж байтал нэгэн өвгөн дайралдаад: Долоон хөх халзан тэмээ үзэгдэв үү? гэж асуужээ. Можгор: Үгүй, долоон хөх халзан тэмээ үзсэнгүй. Харин долоон улаан халзан тэмээ энүүхэнд ойрхон байна гэж хариулжээ. Өвгөн: Чи худал хэлж байна. Долоон хөх халзан тэмээ байх ёстой гэж хэлэв. Можгор: Хэрэв долоон улаан халзан байвал би авъя, долоон хөх халзан байвал та ав гэж өвгөнд хэлжээ. Өвгөн зөвшөөрч хоёул мөрий тавьж очтол долоон улаан халзан тэмээ байжээ. 

	Можгор хожиж долоон улаан халзан тэмээгээ аваад буцаж гэртээ иртэл долоон хожгор асуужээ. Можгор чи долоон улаан халзан тэмээ хаанаас авав? гэжээ. Можгор хариулж: үхсэн үхрийн олгойтой цусыг долоон улаан халзан тэмээнээс өгнө гэж хашхираад явахад хүн бүхэн авч байна гэж хэлэхэд долоон хожгор хоорондоо хэлэлцэж можгор шиг хэдүүлээ амархан олз олъё гэж шийдээд долоон үнээгээ алаад, цусыг нь олгойд нь хийж аваад явцгаажээ. Явсан газар бүхэндээ үхсэн үхрийн олгойтой цусыг долоон улаан халзан тэмээнээс өгнө гэж хашхиралдан явтал, хэзээ ийм юм байсан юм гэж энэ ч амьтан алгадаад, тэр ч амьтан зодоод байжээ. Долоон хожгор бас л хууртсанаа мэдэж, яаж можгороос өшөөгөө авахыг хэлэлцээд эхнэрийг нь алъя гэж шийджээ. 

	Эргэж ирээд нэг можгорын үгүйд эхнэрийг нь алчихжээ. Можгор ирж эхнэрээ алагдсаныг үзэж, төдий долоон хожгорын алсныг мэдээд илжгэн чихт хааныд очтол гуа сайхан хүүхнүүд юм оёцгоож суужээ. Хаан хатан хоёр асуужээ. Ганц можгор чи хаачих нь вэ? Танай тэнд юм оёдог уран хүүхэн байна уу? гэж асуужээ. Нэг можгор: Танай энэ хүүхнүүд муу оёдог хүүхнүүд байна. Манай эхнэр гэж нэг их уран хүн бий. Энэ хүүхнүүдийг бодвол хааны ямар ч юмыг оёж чадна гэж хэлтэл: Хаан хатан хоёр: Можгор чи маргааш эхнэрээ аваад ирээрэй гэхэд Можгор: За гэж хэлээд гэртээ буцаж ирж хонов. 

	Маргааш нь үхсэн эхнэрээ догшин тэмээн дээр дүүрээд давхиж хүртэл хааны олон ноход давхиж тэмээг ээртэл можгор түрийнээсээ шөвөг аваад тэмээний бөгс рүү хатгасанд тэмээ туйлаад давхихад тэмээн дээрх үхсэн эхнэр хөсөр чулуудагджээ. Үүнийг үзээд хааны хатан, боол зарц бараа бологчид гарч ирээд хүний эхнэр алчихлаа, нохойгоо хорь гэлцэв. 

	Нэг можгор уйлаан майлаан болж: Халаг хайран, муу эхнэрийг минь алчихлаа. Юун улагтай, балагтай, харамсалтай юм билээ гэж орилж байтал хааны хатан: Битгий зов. Манай энэ хүүхнүүдээс шилж байгаад аль дуртайгаа эхнэрээ болгож ав гэхэд можгор хамгийн сайхныг шилж аваад гэртээ харьтал долоон хожгор асуужээ. Можгор чи энэ сайхан эхнэрийг хаанаас олж авав гэцгээв. Можгор хариу хэлэхдээ: Үхсэн эхнэрээ амьд сайхан хүүхнээс өгнө гэж хашхираад явахад хүн дуртай сольж байна гэжээ. Үүнийг дуулаад долоон хожгор эхнэрүүдээ алаад үүрээд явцгаажээ. Хааны зах дээр очоод үхсэн эхнэрийг амьд сайхан эхнэрээр солино гэж хашхиран явцгааж байтал улс: юу гэсэн бузар булай юм билээ гэлцэн амьд хүүхнээр үхсэн эхнэрийг солихыг хаанаас дуулав гэж тэднийг барьж яваад нойтон модыг ноцтол, хуурай модыг хугартал зодож байжээ. 

	Долоон хожгор бас л хоорондоо хэлэлцэж: Яасан айхавтар нэг можгор билээ. Үүнээс бид яаж өшөөгөө авдаг билээ гэцгээж одоо можгорыг өөрийг нь алъя гэж хэлэлцээд буцаж ирээд можгорт хэлжээ: За бид одоо чамайг ална. Чи худал хэлж биднийг хамаг гэр орон, үнээ мал, эхнэр хүүхдээс маань салгалаа гэж хэлээд можгорыг хүлж аваад эзгүй хээр очоод нэг өндөр модны оройд хүлчхээд долоон хожгор долоон тийшээ түлш түүж ганц можгорыг шатаах гээд түлээнд явцгаав. 

	Энэ завсар можгор модны оройд хүлээстэй тул яах ч аргагүй сууж байлаа. Гэтэл нэг хөх торгон дээлтэй, хул морь унасан, хулсан уурга чирсэн, мөнгөн хэт хутгатай гоё улцан өвгөн давхиж ирээд: Чи юунд өндөр модны орой дээр хүлээстэй сууж байгаа юм бэ? гэж асуужээ. Можгор аятайхан зангаар: 

	— Би аль муу өвчнөө эмнэж жаргал хийж сууна гэв. Өвгөн: 

	— Ингэж ямар өвчтэй хүнийг энд эмнэдэг юм бэ? гэсэнд можгор: 

	— Нүд чинь улцан юм аа. Энэ мод нүдний улцанг гаргадаг юм. Би нэлээд суулаа, одоо миний нүд гайгүй болж байна. Гэвч та хар! Миний нүд аль хэр байна? Анхандаа их улцан юм сан гэж хэлтэл, улцан өвгөн хэлжээ,

	— Чиний нүд улцангүй болжээ. Би суувал болох уу? Миний нүд бас улцан юм гэж хэлэхэд можгор: 

	— Та хаашаа явж байгаа юм бэ? гэж асуув. Өвгөн: 

	— Би цөөн адуу алдаад эрж яваа юм гэжээ. Можгор: 

	— Би таны адууг хайж яваад ирье. Та нүднийхээ улцанг сайн ил гаргаад энэ модонд суу. Та одоо намайг буулгаад ав гэсэнд улцан өвгөн нэг можгорыг буулгаж авав. 

	Нэг можгор улцан өвгөнд өөрийн хувцсыг өмсүүлээд өнөө модонд түүнийг барьж хүлээд хөх торгон дээлийг нь өмсөөд, хэт хутгыг нь зүүгээд хул морийг нь унаад, хулсан уургыг нь чирээд хангинатал дуулаад, сэнгэнэтэл исгэрээд давхиад явчхаж. 

	Долоон хожгор зүг зүгээс аргал, түлээ түүж ирж улцан өвгөнийг шатаажээ. Улцан өвгөн: Би ганц можгор биш, улцан өвгөн байна гэж хашхираад байж Долоон хожгор: За чи тийм айхавтар зальтай мэхтэй ганц можгор одоо бас хуурч гарна байх аа! гэж занаж байгаад шатаачхаад гэр орондоо иртэл нэг можгор эмээлтэй хул морь гаднаа уячихсан, хулсан уургатай хөх торгон дээлтэй, мөнгөн хэт хутгатай ирээд байж байжээ. Долоон хожгор: Чамайг бид шатаагаад ирэхэд хаанаас ирээд сууж байгаа чинь энэ вэ? гэж асуутал ганц можгор хэлэв: Та нарын сая шатааж байхад ч би дээшээ тэнгэрт гараад үүлээр яваад лусын хаанд очив. Лусын хаан өмчөө хувааж байна. Хүн бүхэнд эмээлтэй хазаартай морь, торгон дээл, мөнгөн хэт хутга өгч байна. Нэг унагатай цагаагч гүү явах эзэнгүй байна билээ. Та нар бушуу явж оч. Түүнийг ав гэж хэлжээ. 

	Долоон хожгор: Хаана байна? гэж асууцгаажээ. 

	Можгор: Та нар намайг дагаад яв гэж хэлээд долоон хожгорыг дагуулан явжээ. Далайн захад очоод 

	— За саваа барьсан нэг нь түрүүлээд ор! Нэлээд цаана лусын хааны гэр бий. Лусын хааныд очоод даллаарай. Даллахад үлдсэн хэд нь хойноос нь юмыг авахаар ороорой гэж хэлжээ. Долоон хожгорын нэг нь урт саваа бариад далайд орж, нэлээд хэд алхаад хөл алдахдаа саваа нь гозолзоод алга болжээ. Үүнийг үзээд: 

	— Даллаж байна, даллаж байна бушуу орцгоо гэж можгорын хэлэхэд үлдсэн хожгорууд далайд орж усанд живж үхжээ. Нэг можгор гэртээ ирээд долоон хожгорын юмыг аваад амар сайхан жаргажээ.

	 

	 

	
ИХ ЗАЛХУУ

	Урьд нэг цагт их залхуу хүн гэж нэрд гарсан хүн байж гэнэ. Гэтэл нэг өдөр түүн дээр нэг цэл залуухан хар хүү ирж, эсгий гэрт нь ортол, тэр залхуу гэгдсэн хүн гэртээ хоол хийхээр гурил нухаж суув гэнэ. Нөгөө залуухан хар хүү мэндэлж, баахан дуугүй суусанд, гурил нухаж байгаа хүн: 

	«Нутаг хаана вэ? хэрэг зориг хэнд вэ?» гэв. 

	«Нутаг энүүхэн хавьд, хэрэг зориг танд» гэж нөгөө залуу хүү хэлжээ. 

	«За, юү вэ?» гэхэд хүүгийн хэлсэн нь:

	«Би тамд шавь орж, залхууг заалгах санаатай бараалхаж ирлээ» гэсэнд:

	«За болно оо, энэ гурил элдэж дууссаны дараа, зааж өгье» гэжээ.

	Ингээд тэр хүн гурилаа нухаж байснаа гэнэт нөгөө хүү өөд харж:

	«Хүү минь гараад, гэр дээр байгаа гампанз аваад ир дээ» гэжээ.

	Нөгөө хүү: «Еэ, яаж гарах бил ээ? Яршиг даа. Харин энэ гурилаа миний далан дээр элдчихэж болохгүй юм уу?» гэж бөхийгөөд далаа өгөв өө. 

	Хүүг тэгж хэлэхээр нь нөгөө гурил нухаж байгаа хүн: «Хүү минь, чи надаас илүү залхуу юм аа. Иймд чи бид хоёр үүнээс хойш багш шавь хоёр гэхээ больж, чи ч мөрөөрөө яв. Одоо чи үүнээс хойш миний хуучин хочийг халж авах нь тэр ээ» гэж хэлээд хүүг даруй хөөж гаргав гэнэ ээ.

	
ИХ НОЙРТОЙ ХҮН

	Эрт урьд цагт нэг нойр ихтэй хүн, жинд явж байв гэнэ. Нэг шөнө тэр нойр ихтэй хүн жингийн хажууд тэмээ унаад нэг нөхөртэйгөө хамт алхуулж явтал, гаансаа зуугаад хамт яваа нөхөр өөд өлийж: «Аль вэ, гал аа» гэсэнд цуг яваа нөхөр нь: «Юун гал?» гэв.

	«Яагаа вэ, наадах гялайгаад байгаа чинь юү вэ?» гэлээ. Цуг яваа нөхөр нь: «Од л байна шүү дээ» гэхэд нөгөө нойртой хүн: «Гялайсан яасан дэн шиг монди вэ? Миний нүд ч гэж нүх болжээ» гээд үүрэглэж явснаа цагаатгаж гэнэ.

	Бас нэг шөнө нөгөө нойр ихтэй хүн үүрэглэж явсаар тэмээн дээрээс пидхийтэл ойчиход нь дэргэдэх нөхөд: «Та яав аа?» гэв. «Аа энд нэг билүү байна уу, гэсэн чинь чулуу шив дээ! миний буух ч гэж ойчих болжээ дээ» гэв.

	Энэ хүн ингэж мунгинаж явсаар, жингээс бууж, өөрийнхөө эцэг, эхийнд ирээд өчнөөн төчнөөн хоног унтаж амрав гэнэ. Их нойртой хүн хавар ногооноор сая сэргэж, морь унан нутгийнхаа айлуудаар хэсдэг болжээ.

	Ингээд тэр их нойртой хүн хоёр эсгий гэр байхаар нь буугаад ярьж байтал, айлын нэг эмэгтэй орж ирэв гэнэ. Түүнийг тэр хүн харж харж: 

	«Нэг үзсэн ч авгай шиг, хоёулаа золгочих уу?» гээд золгож гэнэ.

	Гэтэл тэр үзсэн авгай гэдэг нь нөгөө их нойртой хүний авааль эхнэр байжээ. Жинд явахаас өмнө тэр их нойртой хүн эцэг эхээсээ тусгаарлаж гарснаа мартаж орхиод ингэж хөглөж байсан хэрэг гэнэ.

	 


ЛХААРАМБА ГУАЙ

	Урьд Нямсүрэн лхаарамба гэгч туулж төгссөн нэрт эрдэмтэн гэж алдаршсаар их хүрээнд орж ирээд, нэг өдөр «Батцагаан» дуганд олон лам нарын хурал хурж байхыг шагайж хараад: «Энэ олон үхэр юү гэж мөөрөлдөж байгаа юм бол доо!» гэв.

	Гэтэл нэг бага хүүхэд: «Ижил буруу үхэр хараад мөөрөлдөж байна шүү дээ» гэсэнд нөгөө лхаарамба цаашаа явлаа.

	Удалгүй нэг ном хуйлж барьсан банди лхаарамбатай дайралдав.

	Лхаарамба гуай тэр бандид: «Ном хуйлж болохгүй, хойд насандаа могой болж төрнө шүү» гэжээ.

	Нөгөө банди: «Аа, тийм үү? Тэгвэл дүнчүүр маанийн хүрд бүтээсэн хүн бас л бүдүүн могой болж төрөх байгаа даа» гэв.

	Лхаарамба юу ч хэлэлгүй цааш явжээ. 

	Мөн лхаарамба хөдөө гарч явсаар, нэг айлд ортол эмгэн нэг адасгыг: «Ум аа хум» гэж сэгсрээд дэвсэж өгсөнд лхаарамба: «Таны энэ ум аа хум дээр би сууж чадахгүй» гэв.

	Эмгэн: «Хамсум хорвоо ум аа хум! Одоо ламтан хаа морилон суух бол» гэсэнд лхаарамба арга барагдан нөгөө адасга дээр суун давагдав гэнэ.

	 

	 

	
МАНАЙ НОЁН ТОЛГОЙТОЙ ЮУ?

	Эрт урьд цагт ууртай догшноороо олон түмэнд гайхагдсан нэг ноён байжээ. Тэр ноёнтон гуай гартаа дандаа ташуур барьж ойртсон бүхнийг шавхуурдаж, харсан бүхнийгээ загнадаг учраас түүний өмнөөс нь эгц хардаг хүн нэг ч байдаггүй юм байжээ. Нэг өдөр их ноёнтон ав гөрөөнд явахаар болж буу зэвсэг, нум сум, занга саадаг, хавх хөвч бүгдийг төхөөрүүлээд хоёр зарцаа дагуулаад сүртэй гэгч нь гарч өгчээ.

	Хоёр зарц нь ноёноо жуузанд суулгаад их л хүндлэн авч явахдаа ноёнд ямар нэг эвгүй зүйл хийж тархиа хага цохиулчихгүй юм сан гэж их л айж явж гэнэ. Тэгтэл ноёнтон гуай нь 

	— Намайг бушуу газар буулга хө, ам цангаад хатаж үхэх нь. Би цай ууж амарна гээд л зандарч гэнэ.

	Хоёр зарц нь сандарсаар ноёноо газар буулгаад гачуур модны ёроолд ширдэг дэвсээд домботой цайгаа гарган аягалж эхэлтэл, 

	— Би ноён хүн болохоор та нартай адилхан газар сууж үзээгүй юм хө! Намайг бушуухан өндөр юман дээр суулга! гээд л зандарч гэнэ. Хоёр зарц нь сандрахдаа яах учраа олохгүй гайхалцаж байтал өнөөх нь 

	— Бушуул! бушуул! Модны ёроолд би халууцаад байна, дээр сууж сэрүүцье гээд л ташуураа далайж гэнэ. Тэгэхээр нь хоёр зарц нь ийн өгүүлрүүн:

	— Эрхэм ноёнтон гуай, та энэ гачуур модны орой дээр суувал болох сон болов уу? гэж асуухад:

	— Тэг! тэг! бушуу! бушуу! гээд л бас ташуураа далайж гэнэ. 

	Тэгэхлээр нь хоёр зарц нь гачуур модны үзүүрийг олсоор бугуйлдан бөхийлгөж авчраад ноёныхоо хүзүүгээр оосорлон уяад буцааж тавьтал ноён нь тэртээ цаана нь пидхийтэл газар уначхаж гэнэ.

	Ноён маань бас яагаад буугаад ирэв дээ! Бас л нэг юм нь таарсангүй байж дээ гэж бодоод, хоёр зарц нь айсаар дэргэд нь очоод «ноёнтон гуай цайгаа зооглох уу?» гэсэн чинь өнөөх нь таг дуугүй байж гэнэ.

	Ноёнтон маань яагаад ийм номхон болчхов оо! гээд царай руу нь харах гэтэл ноёны толгой аль хэдий нь алга болсон байж гэнэ. Манай ноёны толгой хаачдаг юм бэ? гээд хоёр зарц нь гайхаж ядаад нэг нь нөгөөгөөсөө: «манай ноён ер нь толгойтой байл уу?» гэхэд нөгөөх нь “ууц таллаад л, умар умар гэж байхад нь би нэг удаа өмнөөс нь харсан юм. Тэгэхэд улаан нүүр малис малис гэж байсан даг. Чухам ямаршуу толгойтой байсныг нь бүү мэд!” гэж гэнэ. Нөгөөх зарц нь болохоор “харин бүү мэд ээ! би бас санахгүй байна. Будаа идээд л бувар бувар гэж байхад буурал сахал нь бавас бавас гэж байхыг нэг удаа харсан юм. Чухам ямар янзын толгойтой байсныг огт мэдэхгүй юм.”

	Дархан хиагаас нь асууя гэж шийдээд хиа дээр нь очиж:

	— Манай ноёны толгой алга болчихжээ. Эрээд эрээд олдохгүй юм, чухам ямаршуу толгойтой байлаа? гэж асуухад хиа нар нь хэлэхдээ:

	— Банздаад бай! банздаад бай! гээд л бавтнаж байхдаа л барвайсан хар ам нь онгойж байсан шиг санах юм. Урдаас нь эгц харж байгаагүй болохоор бас сайн мэдэхгүй юм. Харин хатнаас нь асуувал мэдэх байх гэж гэнэ. 

	Хатнаас нь очиж асуусанд хатан нь:

	— Харин юу билээ дээ, үнсье хө! гээд үстэй хошуу цорвойж байсан шиг санах юм. Чухам ямаршуу толгойтой байсныг мэдэхгүй юм гэж гэнэ.

	Тэгээд цөмөөрөө ярилцаад, ноён маань эрхбиш толгойтой байх ёстой гэж шийдээд нөгөө хоёр зарц нь тэр газраа очоод ноёныхоо толгойг эртэл хажуу дахь модны нь ёроолд халиун буурал толгой нь хэвтэж байж гэнэ. Харин тэгээд ноёны толгой алга болсноос хойш айх сандрах юмгүй болж арайхийж нэг ухаан орцгоосон гэнэ.

	 


МОГЖООХОН ДААГАТАЙ ЖОГЖООХОН ХҮҮ

	Эрт урьд цагт Манжийн хааны үед нэг хаан нутгийн ардыг хэл амаараа даван дарлаж байж гэнэ. Тэр нутагт Могжоохон даагатай Жогжоохон хүү байж гэнэ.

	Нэгэн өдөр Жогжоохон хүү Могжоохон даагаа унаад дарданхан замаар шавхранхан гуядаад давхиж явтал шулуухан нүх рүү, шулданхан зурам гулданхан гээд орчхож гэнэ.

	Түүний нүхийг уханхан утанхан сууж байтал хар азарга унасан, хар дахтай хааны адуучин хүн ирээд, “Чи юу хийж байгаа (э)цэгийеэ түрүү вэ?” гэж асууж гэнэ. Хүү “Шулуухан нүх рүү, шулданхан зурам гулданхан гээд орчихоор нь уханхан утанхан сууж байна” гэж хариулсанд, адуучин: ‘‘Яасан цэцэн үгтэй гайхал вэ? Тэнгэр ниргэг чамайг” гэв. Хүү “Дахтайгаар нь таныг ниргэг, далантайгаар нь азаргыг тань ниргэг. Уртаар нь уургыг тань ниргэг, өнөрөөр нь хааныг тань ниргэг, өнчнөөр нь намайг өршөө!” гэв.

	Гэтэл адуучин уурлаж, хаандаа очиж мэдүүлэх гэтэл хаан эзгүй байв. Тэгээд хааны хатанд мэдүүлжээ. Хатан нь хүүг дуудуулж авчраад байцаах гэтэл хүү: “Ямаан толгой ямбанд ордоггүй, янтгар хатан хуульд ордоггүй, тэмээн толгой тэвшинд ордоггүй, тэнтгэр хатан зарга шүүдэггүй, хонины толгой хоймроо домбойдог, хотгор сайхан ноёноо ирэхэд шийтгүүлнэ” гэв. Тэгэхэд хүүг нүцгэлж, морины уяан дээрээс уячхав. Хүүг чичрэн зогсож байтал хааны оточ лам хараад, “Чи юугаа хийж байгаа хүүхэд вэ?” гэж. Хүү: “Эмч хүний эрхий хуруу, домч хүний долоовор хуруу, хувраг хүний хувхай толгой мөлжиж сууна” гэв.

	Гэтэл хаан ирээд хэрхэн учир ургуулсныг асуужээ. Хүү хатан, адуучин хоёртой хэрэлдсэнээ бүрэн хэлбэл хаан: “Хүү чиний зөв” гээд шагнал хүртээж явуулав.

	
МЭРГЭН НОЁНЫ ЗАРЛИГААР БЯРУУ Ч ҮГҮЙ, ВААР Ч ҮГҮЙ БОЛОВ

	Ууртай догшин ноёны толгой алга болсны дараа хоёр дахь ноён нь ширээнд сууж хамаг олон нь түүнийг ухаантай, уужим сэтгэлтэй хүн гэж урьд хожидгүй магтах болж гэнэ. Ингээд ноёноосоо юм бүхнийг асууж шийддэг болж гэнэ ээ. Нэг өдөр ноёны мэргэн түшмэл ноёнд бараалхан ирээд ийн асуужээ:

	— Манайх нэг эрх танхи хүүтэй юм сан. Түүнийгээ ажил хийлгэж сургахаар нэг үхэрчнийг дагалдуулан явуулж ганц бяруугаа хариулгасан юм аа. Нөгөөх маань бяруугаа услахыг мартаад хэчнээн ч хоносон юм бэ, бүү мэд! Бяруугаа усална гэхлээр нь би ваартай усаа тавиад өгчих гэсэн юм.

	Тэгтэл цангасан бяруу ваартай усыг уухдаа толгойгоо дотор нь хийчихжээ. Тэгээд яаж бяруу ваар хоёроо амьд мэнд салгаж авахыг гайхаж цөхөрлөө ноёнтон минь! нэгэн мэргэн арга айлдаж хайрлана уу гэхэд ноёнтон нь ийн айлдруун:

	— За тийм бол бяруу ваар хоёрын заагаар бялуу сүхээр цавчвал хоёулаа амьд мэнд гарна гэж айлдаж гэнэ. 

	Түшмэл очоод бялуу сүхээр цавчаад орхисон чинь ваарын дотор бярууны толгой тор хийтэл унаад үлдчихэж гэнэ. Тэгэхлээр нь бяруу ч нэгэнт өнгөрсөн болохоор одоо ваараасаа бярууны толгойг яаж гаргахаа олж ядаад мэргэн ноёноосоо дахин ирж асуусанд ноён нь бас ийм зарлиг буулгав.

	— Ваараа балт сүхээрээ балбаж орхивол чинь аль аль нь амьд мэнд сална гэж гэнэ. Мэргэн түшмэл нь тэр ёсоор ваараа балт сүхээр балбатал ваар нь хагараад дотроос нь бярууны толгой бас бяцарчихсан гарч ирж гэнэ. Ингээд бяруу ч үгүй, ваар ч үгүй болоод мэргэн ноёндоо очиж ийн өгүүлрүүн:

	— Мэргэн ноёнтоон! Таны зарлигаар би ваар, бяруу хоёроо амьд мэнд салгаж авах ёстой байтал хоёулаа авах танаггүй болоод бяруу ч үгүй, ваар ч үгүй боллоо. Яагаад ингэснийг мэдэхээ байлаа гэсэнд мэргэн ноён нь 

	— Би биеэрээ очиж үзье гэж гэнэ.

	Мэргэн ноёнтон морилон очиж үзээд 

	– Та нар бяруу гэж надад хэлсэн тэгтэл чинь үхэр байсан байна шүү дээ гэж гэнэ ээ. Тэгэхэд нь нөгөөдүүл нь:

	— Аа! тийм байсан байлгүй. Манай мэргэн ноён буруудах учиргүй гэж ярилцаад уг хэрэг дуусаж гэнэ.

	 


НУТАГ САНАГДАНА

	Эрт урьд баруун газраас ирсэн төвөд панзач нэг айлд хонох болжээ.

	Тэр айл томоохон хийсэн банш хоноцдоо чанаж өгсөнд, урьд өмнө нь ийм банш идэж үзээгүй панзач нэг баншийг бүхлээр нь үмхсэн чинь ам нь халж гаргая аа гаргаж чадахгүй, залгия аа залгиж чадахгүй дэмий л сандран, нүднээсээ нулимс асгаруулан байжээ.

	Ингэхлээр нь гэрийн эзэн: «Хүүе, та яаж байна... Та яаж байна?» гэсэнд панзчин: «Зүгээр зүгээр, банш идэхлээр баруун газрын нутаг санагдаж, нулимс гарах юм даа» гээд санаа алдан, нулимсаа хээвнэг арчиж суухад нь «Ээ хөөрхий! Танай нутаг халуун ч байх даа» гэж гэрийн эзний хэлсэнд панзач: «Тийм ээ, заримдаа пүү гэмээр халуун ч байна» гээд үлээхэд гэрийн доторх хүмүүс цөм жиг жуг инээлдэж гэнэ.

	 


НЭГ ТӨӨ ӨВГӨН

	Эрт урьд цагт нэг төө биетэй, хоёр төө сахалтай нэг өвгөн байжээ. Тэр хүн хөрөнгө болох бөөсөн бяруутай, хуурсан нохойтой, дэрсэн тэрэгтэй юм байжээ. Бөөсөн бяруугаа бөн бөн хийлгэж, хуурсан нохойгоо хав хав хийлгэн, дэрсэн тэргээ хар хар хийлгээд явж байжээ. Өвгөн явж байгаад гүвээн дээгүүр гартал нэг могой тохиолдов. Түүнийг эр хүнд олз гэж аваад дэрсэн тэргэн дээрээ хаячхаад цааш явтал айлын нэг нутаг тааралджээ.

	Тэнд очсон чинь нэг шивээ, нэг муу тэвнэ, нэг шувууны долоон өндөг, нэг муу төмөр муна байсныг аваад цааш явж байтал мангасын өндөр хар овоохой дайралдаж гэнэ. Мангас нь эзгүй байна гэнэ. Төө өвгөн орж, хоол унднаас нь идэж уучхаад мангасыг хорлох гэж тэвнээ орон дээр нь хатгаж, айраг руу нь могойгоо хийж, нурам дотор нь өндгөө булж, шивээгээ цаваг өөд нь хийж, төмөр мунаа тотго дээр нь тавьж орхиод дэрсэн тэргээ нуужээ. Өөрөө бараан дотор нь ороод хэвтэж байжээ.

	Харанхуй шөнө мангас гэртээ хүрч ирээд цаваг өөдөө ташуураа хийх гэтэл шивээ хатгаж, орон дээрээ суух хэмээтэл тэвнэ хатгаж, айрганаасаа уух хэмээтэл могой хатгажээ.

	Галаа ноцоож гэрэл гаргая, ер нь юу болж байна хэмээгээд нурмыг хутгатал өндөг хагарч нүдийг нь сохолжээ. Ингэж гэрт үхсэнээс гадаа гарч үхье гээд ухасхийтэл төмөр муна унаж толгойг нь бяц цохиж алжээ. Түүнийг өнөө өвгөн үзээд, "Тийм том мангасыг ийм жижигхэн хүн алчих гэж байх уу?” гэж онгирон хөхөрсөөр байгаад ээрч элэг нь хөшөөд үхчихжээ.

	 


НЭГ ХАР ХОНЬТОЙ ГУРВАН ХҮН

	Урьд нэг гурван хүн явж байж гэнэ. Нэг хар хоньтой юм гэнэ. Гэтэл нэг хар хонио нэг нэг өшиглөөд алчхаж гэнэ. Гэтэл нэг нь дэрсэн хөлтэй, нэг нь хялгасан хоолойтой, нэг нь өндгөн толгойтой ийм гурван хүн байжээ. Гэтэл дэрсэн хөлт нь хар хониныхоо сэвсийг асгах гэж яваад дэрсэн хөлөө хугалаад үхэв. Хялгасан хоолойт нь нэг бөөн өөх үмхээд хахаад үхэв. Өндгөн толгойт нь хар хониныхоо махыг ганцаараа иддэг гэж баярлаад бурхандаа мөргөсөн чинь өндгөн толгойгоо хага мөргөөд үхэв гэнэ.

	 


НЭРЭЛХҮҮ ЗАН

	Урьд хөдөөгийн нэг баян хүн аянд явсаар хотод орж ирээд, улаан лууван худалдан авч их л амтархан идэж гэнэ.

	Тэр хүн дараагийн жил бас хотод аялан ирээд яаран, нэг дэлгүүрт ормогц улаан лааг хуруугаар зааж, худалдан аваад идэв.

	Тэгэхлээр нь дэргэдэх нөхөд нь: «Таны энэ чинь лууван биш, улаан лаа байна шүү дээ» гэлээ. Тэгэхэд тэр баян хүн их уурлаж «Баян хүн мөнгөөрөө луувангаа ч авч ид, лаагаа ч авч ид, та нарт юуны хамаа байсан юм бэ?» гэж нөгөө лаагаа үмхэлж гарав гэнэ.

	 


СОНСГООДОЙ ЭМГЭН

	Урьд цагт цагт Сонсгоодой эмгэн гэгч байжээ. Сохор саарал ухнатай, шатууланхан нум сумтай. Хорхой сааж, хорин гүзээ тос авдаг, аалз сааж арван гүзээ тос авдаг юм санжээ.

	Тарвага сааж тавин гүзээ тос авдаг, зурам сааж зуун гүзээ тос авдаг юм санжээ. Хааны адууны хүн ирж, тосноосоо өгч гэнэ. Идэх гээд эрхийгээ тас хазжээ. Долоох гээд долоовроо тас хазжээ. “Эмгэний тосноос аваад ир” гэж хаан зарлиг болжээ. Эмгэн тосноосоо өгч.

	“Бас аваад ир” гэж бас өгч хаан “Бүгдийг аваад ир” гэж. 

	Эмгэн өгөхгүй гэж. Эс өгвөл маргааш улаан нарнаар болзоотын бор толгой дээр оч гэв. Сонсгоодой эмгэн сохор саарал ухнаа унаад шатуулан нум сумаа агсаад, болзоотын бор толгой дээр очиж гэнэ. Хаан түмэн цэргээ дагуулаад хүрээд ирж. Сонсгоодой эмгэн хэлжээ.

	— Халдаж байгаагаараа та харвах уу?

	Хахигдаж байгаагаараа би харвах уу?

	 

	— За чи харва гэж эмгэнийг хэлжээ.

	 

	— Түмэн цэргийн түрүү тас харваад 

	Түнтгэр уулын ёроолыг ховх харваад, 

	Тоодог ноёны толгойг тас харваад, 

	Тотгор буурын туурайг сэт харвах уу? 

	 

	гэж асууж.

	 

	— Тоодог ноёны толгой юунд харвах вэ, 

	Тотгор буурын туурай юунд харвах вэ, 

	Түмэн цэргийн түрүү юунд харвах вэ, 

	Түнтгэр уулын хормойг л харва даа гэж.

	 

	Сонсгоодой эмгэн өглөөний улаан нарнаар чиглүүлээд, үдшийн улаан нарнаар Тоодог ноёны толгойг тас харваад, тотгор буурын туурайг сэт харваад, түмэн цэргийн түрүүг тас харваад, түнтгэр уулын ёроолыг ховх харвачихжээ.

	Сонсгоодой эмгэн ингэж хааныхныг дийлчхээд харьж явахдаа, “Би эртэй эмгэн чухам мөн юм даа” гэж бодоод ухнаа ороолгоод давхиж явжээ. 

	Тэгтэл зам дээр нэг гишүү байна гэнэ. Үүнийг чинь аваачиж түлээд хорхойн сүүгээрээ өрөм байлгаж иддэг хэрэг гээд дүүрээд давхиж явжээ. Сохор саарал ухна нь таварцаглаад ойчжээ. Сонсгоодой эмгэний цавиар нь гишүү хатгаад алчихжээ. Ингээд амар сайхан жаргаж гэнэ.

	 


ТАЛ ДУГУЙ

	Эрт урьд цагт ганцхан шавьтай нэг багш лам байж гэнэ. Багш нь шавьдаа ном заахаас гадна, элдэвт сургаж, зарцлахыг их боддог байсан юм санжээ. Үүн дээрээс болж, багш шавь хоёрын хооронд өг төг яриа бишгүй л гардаг болсон юм гэнэ. Багш нь нэг өглөөгүүр хуралд явахдаа гавжийн нэг бүтэн дугуй авч өгөөд:

	«Чи үүнийг гадаа байшинд хийж орхи, харин чи битгий идчихээрэй» гээд гарчээ.

	Багш хуралд хурж ядраад, оройхон хэрд харьж ирэв.

	Гэтэл ашгүй багшийн манж халуун байхад нь баясаж: «За, хүү минь нөгөө дугуйгаа аваад ир» гэжээ. Хүү удалгүй тал дугуй барьсаар орж ирэв гэнэ. 

	Багш: «Хүүе, тал нь яав аа?» 

	«Багш аа! Тал нь энэ байна аа» гэж шавь хүү уриалагхан хэлээд, барьж байв.

	Багш: «Үгүй ээ! нөгөө хагас нь хаана байна вэ?» гэв.

	Шавь улам сайхан эелдгээр: «Багш минь ээ! Нөгөө л хагас нь энэ л байна даа!» гээд барьж байсан дугуйг эргүүлэн бариад зогсож байлаа.

	Багш: «Хөе гэм! Хагас нь хаана байна аа?» гэсэнд шавь: «Аяа багш минь ээ! Толилон соёрхож хайрлана уу? Хагас нь л энэ байж байна даа.

	Осолгүй хагас нь энэ мөөн. Мөнөөр барахгүй мөн чанарын мөөн» гэжээ.

	Багш ихэд бухимдаж: «үгүй ээ, ердөө нөгөө хагас нь яасан вэ? гэж би асууж байна шүү» гэв.

	Шавь: «Ээ багш минь! Та яагаад болгоож хардаггүй юм бэ? Яахын аргагүй л нөгөө хагас нь энэ мөн дөө» гээд эргүүлж бариад зогстол багш босон харайж: «Чи яасан юм ойлгодоггүй тархи вэ» гээд шавь хүүг гэр тойруулан хөөсөөр явав. Тэгтэл шавь хүү зугтааж явах зуураа хэлсэн нь: «Багш минь ээ. Хүн харвал аягүй юм биш үү? Бид хоёрын хэн нь хэнийгээ хөөж явааг хэн олж мэдэх билээ! Нэг харахад багш нь шавиа, нэг харахад шавь нь багшаа хөөж яваа юм шиг үзэгдэх юм аа» гэж хэлээд л инээж явав гэнэ.

	Багш энэ үгийг сонсоод: «Еэ дээ, чи зовлонтой шавь юм даа» гэж инээд алдаад больжээ. Багш:

	— За чи битгий ингэж бай! Ихийн шийр барьж явсан нь дээр шүү дээ! Үүнээс хойш томоотой байгаарай мэдэв үү? Баахан ихийн шийр барьж бай! гэв. 

	Маргааш нь багш хуралдаа явж, шавь гэртээ үлдэв. Багш гэртээ орой иртэл, гэр нь хав харанхуй байсанд гайхаж: «Хүүе, чи хаана байна аа?» гэж хашхиртал: «Багш аа! би энд л байна даа» гэж шавь хүү гэр дотроо дуугарав. Багш шалавхан гэрэл асаагаад хартал шавь хүү гэрийн хойморт хоёр гартаа тэмээний шийр бариад маш томоотой янзтай сууж байв.

	Багш: «Чи чинь яаж суугаа нь энэ вэ?» гэхэд шавь хүү: «Би багшийн зарлиг ёсоор ихийн шийр барих гэсэн чинь тэмээний шийрээс томхон юм надад олдсонгүй» гэлээ.

	Багш: «Еэ дээ чи дээ! Чамайг үхсэн хойно би чиний толгой дээр ерөөл уншиж өгнө гэж бүү сана даа» гэв. 

	Хойтон зун нь багшийн хөдөөлөх цаг болсон тул морь тэмээн хөсөгтэй хөдөөгийн нэг хүн иржээ.

	Багш шавь хоёр баясаж хөдөө гарах боллоо. Ачаатай хоёр тэмээг хөдөөгөөс ирсэн хүн хөтөлж багш шавь хоёр тус тусдаа морьтой дагаж гарлаа. Тэд хийдээс нэгэнт холдож, хөдөөгийн дардан замыг дагаж алхуулахад нөгөө шавь ачааны өмнө, хойно гарч давхих зэргээр энэ тэрийг сонирхон явна.

	Багш лам ачаа дагаж уншлагаа базаана. Ингэж баахан явсаар нэг хамар дээгүүр гараад очтол замын хажууд нэг хүнийг тун саяхан нутаглуулсан бололтой нүүр нь хадгаар бүтээлэгтэй хэвтэж байх дайралдав гэнэ.

	Багш мориноос бууж үхсэн хүний толгойн дэргэд суугаад ерөөл уншин ламын ёсыг гүйцэтгэжээ. Тэгээд босож мориндоо мордоод явах гэтэл морь нь үргэв. Нөгөө үхсэн хүн нь босоод: «За багшаараа амьдадаа ерөөл уншуулж авлаа» гээд шавь нь инээж байхыг багш лам хараад зэвүүцсэн сэтгэл нь онгойж юу ч хэлсэнгүй цаашаа гэлдэрч явтал удалгүй шавь гүйцэж ирсэн гэнэ ээ.

	 


ТЭНЭГ ХУЛГАЙЧ

	Урьд эртний цагт нэг хүү хааныхаа хашааны мөнгөн хонхыг хулгайлан авч худалдан баяжихаар гэнэт шийдээд тэр шөнөдөө гэтэн мөлхөж иржээ. Хааны хаалганы сахиул цэргүүд унтаж байжээ. 

	Хүү хаалга өөд авиран хонхонд ойртлоо. Сахиул цэргүүд огт мэдсэнгүй. Улам ахиад авах гэтэл хонх дуугарав. Хүү бодол болон мэх гаргаад овжин ухаан олсондоо хөөрөөд, өмсөж явсан цамцаа уран, хоёр чих рүүгээ сайн чихээд «Одоо энэ хонх дуугарсан ч дуулдана гэж байшгүй дээ» гээд хонхыг мултлан аваад буутал хааны цэргүүд бариад авчээ. 

	Тэнэг хулгайч амьтны доог болж гэнэ ээ.

	 


ТЭНЭГ ХҮН

	Урьд нэг хүн шөнийн харанхуйд худгаас ус авахаар очлоо. Гэтэл сарны дүрс усанд туссаныг үзээд “аяа, сар худагт ойчсон байна” гэж бодоод олсны үзүүр дэх төмөр дэгээгээр сарыг татаж авахаар оруулсанд дэгээнд нь чулуу тааралдаж хүчлэн татахад олс нь тасармагц энэ хүн гэдрэгээ унаж сарыг хараад «За би хэчнээн зүдрэв дээ! Миний зүдрэх ч яах вэ, сар л гарснаас хойш» гэжээ.

	 


ТЭНЭГ ЧОНО

	Эрт урьд цагт нэгэн чоно замаар ороод явж байв гэнэ ээ. Гэтэл зам дээр нь нэгэн хонины зайдас хэвтэж байж гэнэ. Түүнийг чоно үзээд идэх гэтэл зайдас: 

	— Чоно та, намайг битгий ид. Энэ урд нэгэн адуу шаварт унаад хэвтэж байна билээ. Түүнийг очиж иднэ үү гэж гуйхад чоно тэр зайдасны үгэнд орж хэлсэн ёсоор тэнд бий гэсэн газарт нь очиж үзвэл үнэхээр нэгэн адуу шаварт унаад хэвтэж байхад түүнийг идэх гэтэл адуу бас хэлж гэнэ.

	— Чоно гуай, та намайг идэх гэж байгаа юм бол, шавраас минь татаж гаргаж орхиод ид гэж гэнэ. 

	Түүний хэлсэн ёсоор шавраас нь гаргаж орхиод идэх гэтэл бас л 

	— Та одоо намайг шавартай хэвээр нь идэх гэж байхын оронд цэвэрлэж орхиод ид гэж гэнэ. Бас хэлсэн ёсоор шаврыг нь хэлээрээ долоож арилгаж орхиод идэх гэтэл, бас миний хойд хөлийн туурайнд нэгэн бичиг бичээстэй бий. Та түүний минь үзээд идсүгэй гэж хэлж гэнэ. Чоно түүний туурайн дахь бичгийг үзэх гээд очтол тэр адуу тархийг нь хага өшиглөж орхиод босоод давхин явчхаж гэнэ.

	Бас тэр чоно үхэх гэж байж ингэж хэлж хэвтэж гэнэ:

	— Замаар явсан зантгар толгой, зайдсанд хуурагдсан эргүү толгой, шавраас нь татаж гаргах ямар эзэн нь билээ, шаврыг нь долоож арилгах ямар ээж нь билээ, туурайнд нь бичиг үзэх гэдэг ямар бичиг мэдэх билээ гээд орилж хэвтэж гэнэ.

	
УЛААЧ ХҮҮ

	Эрт үед аагтай амбан улаагаар явав гэнэ ээ. “Ай та минь, амиа л мэдээрэй” гэлцэх шуугиан дэгдлээ. Ээлж таарсан улаач хүү аагтай амбантай тааралджээ. Амбан замд тувт давхиад байхаар нь хүү түүнд хоёр атга самар өгчээ. Гэтэл амбан түүнийг цөмөөд огт явдаггүй харин ч морины баруун урд хөл бүдрэхэд хойд зүүн гуяыг бүдүүн ташуураар олонтоо гуяджээ. Хүү морио өрөвдөөд амбанаас асуусан нь:

	— Амбан гуай! Өвөг эцгийн хийсэн хэргийг ач гучид нь тохоож болох уу? гэхэд Амбан муухай хараад:

	— Уул нь болохгүй! Гэвч хэргийн байдал мэднэ ээ гэлээ. Улаач хүү:

	— Тийм байх аа, баруун урд хөл бүдрэхэд морины зүүн гуяыг тэнзэн ташуураар гуядсантай төстэй биз? гэхэд аагтай амбан хүүг гурав ташуурдав.

	Тэгээд цааш явж байтал гэнэт дуутай шуутай бороо орлоо. Хүү бодож явсан аргаа хэрэглэхээр шийдэж амбанд ойрхон явлаа. Тэнгэр ч тасхийж шар гэгээ татав. Хүү ч бүдүүн яргай ташуураар аагтай амбаны толгойд буулгаад, өөрөө газарт унан ухаангүй мэт хэвтэв. Амбан ч газар сунан хэвтсэнээ босоод толгойгоо барилан хэд занхалзсанаа улаач хүүгийн дэргэд ирж хүүг харж харж:

	— Хай чи босов оо. Чи яасан амархан унав аа? Чамайг тэнгэр ганцхан ниргэхэд би зүгээр л байна гээд улаач хүүг татан босгосон юм гэдэг.

	
УРАН ГОМБОЖАВ

	Урьд уран Гомбожав нэгэн харамч баян айлд эсгий гэрийн нэг сайхан хаалга хийж өгөх болжээ. Тэр баян айл уран Гомбожавтай хаалга хийлгэхээр хэлэлцэхдээ үнэ хайргүй, харин сайхан хийсэн байх ёстой гэжээ.

	Гэтэл тэр баян айл уран Гомбожавт нэг шүдлэн хонь хүргүүлж: «Манайх хэдэн хоногоос нүүж бууна. Энэ нүүдлээр хаалгаа барих гэж бодож байгаа тул уг хаалгыг өгч явуулна уу» гэсэн юм санжээ. Уран Гомбожав тэр хаалгыг нь хийж гүйцээд байсан боловч: 

	«Маргааш ав» гээд өгсөнгүй. Маргааш нь уран Гомбожав хаалгыг урьд бас захиж хийлгэсэн ёсоор хоёр домбоны хамт баян айлд явуулжээ.

	Баян айл шинэ нутаг дээр буухдаа хаалга бариад их л баясаж байв гэнэ.

	Гэтэл нөгөө хаалгыг хаах, онгойлгох бүр: «Уран Гомбожавын хийсэн хаалга, үнэ нь арай багадсан юм» гэж дуугараад байв гэнэ.

	Цай чанаад хоёр домбонд уудалжээ. Домботой цайнаас аягалахад нь:

	«Боль, боль» гэж дуугараад ер аяга дүүрч өгөхгүй, харамчийг илтгэж байв гэнэ.

	 


ХАЛУУН ХЯТАЙ

	Нэг ноёны бүсгүй зарц тогоон дээрээ адууны гэдэс дотор чанаж байсаар хатны их шинжгүй нарийнаас гэдэс нь өлсөж тэсэж ядахдаа (хатныг буруу харахын хооронд) халуун тогоон дээрээс нэг хятай шүүрэн авч ханцуйлжээ. Ингээд гар нь их халж сандарч байхыг ноён олж мэдээд бүсгүй зарцаа: «Гарч тэнгэр ямар байна үзээд ир!» гэж гаргажээ.

	Зарц гарч хатны нүднээс далд очиж хятайгаа идээд эргэж орж ирээд:

	 

	Цэлмэгхэн ч тэнгэр байна

	Цэцэнхэн ч ноён байна

	Халтайхан ч хатан байна

	Халуухан ч хятай байна 

	 

	гэж хариулж гэнэ.

	 


ЦАРЦАА НАМЖИЛ

	Эрт урьд цагт Царцаа Намжил гэж нэг тэнэг хүн байжээ. Царцаа Намжил сүм хийдэд сууж, гурван жилийн турш ном заалгасан боловч юу ч сурсангүй тэнэг мангуу хэвээр байсан тулд нэгэн өдөр багш нь Царцаа Намжилд «Нутагтаа буц» гэж хэлжээ.

	Царцаа Намжил: 

	— Багш минь хүрээ хийдэд гурван жил сууж ном үзсэн хүн гэхэд маани ч уншиж суралгүй буцах даан ч ичгэвтэр байна. Иймд та надад одоо ганцхан ном л заагаад өг. Би замдаа уншсаар яваад харьтлаа заавал суръя гэжээ. Тэгээд багш нь: 

	— Би чамд одоо ямар ч ном заахгүй. Замдаа тохиолдсон бүгдийг ажиглан харж тогтоогоод явбал тэр чинь чамд сайнаас сайн эрдэм болно биз дээ гэжээ.

	Тэгээд Царцаа Намжил ч хөдсөн дээлээ хөөргөн бүсэлж хөмөн гутлаа тахлан өмсөөд амандаа унших ганц ч маанигүй алсын замд гараад явжээ.

	Яваад л байж, яваад л байж явсаар байтал замд нь нэг том хар шувуу өндөр модон дээр суугаад «увааг, увааг» гэж дуугарч байжээ. Түүнийг хараад багшийн нь захисан үг санаад нь ороод мань хүү «бараан шувуу вааг вааг вааг» гээд уншаад явжээ.

	Тэгж явтал урдуур нь хоёр зээр давхиад өнгөрчээ. Түүнийг хараад «Хоёр зээр жоорон жоорон» гээд л уншаад явжээ. 

	Тэгж явтал замд нь хоёр хулгана нүхнийхээ аманд суучхаад шороо малтаж байжээ. Тэгж явтал нэг гахайн мах ачсан хятад худалдаачин дайралджээ. Царцаа Намжил ихээхэн өлсөж явсан учир гахайн тарган мах үзээд арааных нь шүлс асгарч, авахыг хүссэн боловч хятад хэл мэдэхгүй учир мах ямар үнэтэй болохыг дэмий л дохиогоор асуусанд худалдаачин хятадууд хариуд нь:

	Хоёр гараа урагш сунгаж, урдуур нь нийлүүлэн ямар нэг юмыг тэврэх мэт салаавчлаад дараа нь алдалж, дараа нь эрхий хуруугаа гозойлгожээ.

	Энэ нь бүдүүнээрээ хүний тэвэрт багтмааргүй тарган, уртаараа алд ийм сайхан мах байна. Авбал сайн, авахгүй бол муу гэсэн дохио байсан боловч Царцаа Намжил учрыг нь ойлгосонгүй. Харин уул дохиог яг л дуурайж дохиж чаддаг болоод цааш явжээ. Яваад л байж, яваад л байж: Явсаар байтал нэг баян хааных байжээ. Тэднийд Царцаа Намжил очиж гэнэ.

	Хааныд очиж нутаг ус, хэрэг зоригоо ярилцаж суутал Царцаа Намжилыг хүрээнд гурван жил суусан хүн гэдгийг хаан сонсоод лав их номтой мэргэн түргэн хүн байх гэж бодоод хатныхаа хулгайд алдсан алтан бөгжийг олуулахаар шийдээд мэргэлж өгөхийг гуйжээ.

	Царцаа Намжил маш их өлсөж ядарч явсан тул нэг сайн цадаж аваад үхье гэж бодоод мэргэлэхийг зөвшөөрчээ. Тэгээд хаанд хэлсэн нь:

	— Та нэг гэр бариулаад дотор нь янз бүрийн амттан, таван тансаг идээ зоог бэлтгэ. Би тэнд гурван хоног сууж мэргэлнэ. Дөрөв дэх өдрийн өглөө л та тэнд орж бөгжөө асуугаарай гэжээ.

	Хаан ч ёсоор болгож гэнэ. Царцаа Намжил ч тусгай бэлдүүлсэн гэрт орж, хоол унд идэж ууж гэдэс гарч авсан гэнэ. Тэгээд «За одоо яадаг билээ» гэж бодож байгаад нөгөө багшийн захисан үг санагдаж, улмаар үзсэн юмаа бодоод бараан шувуу вааг вааг гээд л уншаад хэвтэж байжээ.

	Тэр орой нь хаан, зүүн гарын түшмэлээ дуудаж ирүүлээд мэргэн ламын гэрийн гадаа очиж чагнаад тагнаад түүний юү хийж байгааг нь мэдээд ир гэж тушаал өгөөд явуулжээ. 

	Түшмэл нь ламын гэрийн гадаа ирж, гэр даруулсан чулуун дээр нь суунгуут чагнасан чинь «Бараан шувуу вааг вааг» гээд л юм яриад байх шиг болж гэнэ.

	Түүнийг сонссон түшмэл бараан шувуу гэж энэ лам намайг л ирж суусныг мэдээд хэллээ дээ гэж бодоод бушуухан буцаж ирээд хаандаа ламын хэлсэн үг, өөрийнхөө бодсоныг хэлжээ.

	Маргааш нь хаан мөн л тэр ламын юу хийж байгааг мэдэж ир гээд хатан, охин хоёроо явуулжээ. Хатан, охин хоёр нь ламын гэрийн гадаа сэмхэн гэтэж ирээд чагнахад нь лам (Царцаа Намжил); «Хоёр зээр жоорон жоорон» гээд л юм ярьж байсан тулд тэр хоёр өөрсдийгөө хэлэв гэж бодоод бушуухан буцаж ирээд юу болсныг хаандаа хэлэв.

	Тэгэхэд хаан баруун гарын түшмэлээ дагуулаад өөрөө ламын гадаа очоод чагнаад хэсэг суужээ. Лам чимээгүй л байж гэнэ. Тэгээд хаан, түшмэл хоёр энэ лам үнэхээр л мэргэн юм бол бид хоёрын гадна ирснийг лав мэдмээр юм. Дуугүй байгааг нь үзвэл юм мэддэггүй амьтан бололтой. Өчигдрийн тагнахаар явагсад худал хэлснээс зайлахгүй нь гэж газар дээр хуруугаараа бичиг бичилцэн ярьж байтал гэнэт ламын дуу огцом чанга сонстож: «Хоёр хулгана газар малтаад бувс бувс» гээд л ярьж эхэлж гэнэ. Хаан ч түшмэлээ дагуулаад санд мэнд л буцжээ. 

	Маргааш нь гурав дах өдөр нь болж Царцаа Намжил ч сандарч эхэлж гэнэ.

	Замдаа ажиглаж тогтоосон хэдэн үгээ уншчихсан. Хэлэх хийх юмгүй шиг санагдсан тул хонин тогоо дүүрэн түүхий гурил усанд зууруулж дээрээс нь гурван шанага давс хийж шорвог түүхий зутан бэлтгээд түүнийгээ ууж гэдсээ хөөлгөж үхэхээр шийдэж гэнэ. Тэгээд нэг тогоо шорвог зутан уугаад хэвтсэн чинь гэдэс нь дүүрээд тогоон чинээ том болжээ.

	Амь тэмцээд, гэдсээ маажаад л 

	— Цүдийсэн муу хог минь ээ! Чи маргааш өглөө наад цүдгэрээ хагалуулахаа мэдэж байна уу? гээд л тасхийтэл алгадаж өөрийгөө занаад аргаа барж байж гэнэ. 

	Яг энэ үед хааны хатны бөгжийг хулгайлсан бие жирэмсэн зарц хүүхэн гэрийн нь гадаа ирж чагнаж байсан тул дээрх үгийг өөрийгөө хэлж байна гэж бодоод мэргэн ламаас өршөөл гуйхаар орж түүнд хамаг үнэнээ тоочин өршөөхийг гуйжээ.

	Царцаа Намжил тэр хүүхнээс хатны алтан бөгжийг аваад хэлжээ.

	— Би өөрөө ядуу доод хүн болохоороо ядуусыг өрөвддөг юм. Чамайг хулгайлсан гэж хэнд ч хэлэхгүй. Хойшид харин хулгай битгий хийгээрэй гэжээ.

	Маргааш өглөө нь хаан бөгжөө асуухаар ламын гэрт орж ирэхэд Царцаа Намжил бөгжийг өгчээ. Хаан ихэд баярлан мэргэн юм гэж итгээд зэргэлдээ хошууныхаа хорин жил ном бясалгаж даяан хийсэн лам нартай ном хаялцахыг гуйжээ. Лам (Царцаа Намжил) ч нэгэнт итгэгдсэндээ баригдаад аргагүй зөвшөөрч гэнэ.

	Ном хаялцахаар хааныг дагаад нөгөө хошуунд очиход тэр хошууны хааных алдарт эрдэмтэй номтой лам ирнэ гээд тусгай гэр бариулан бэлтгэчихсэн байжээ. Мань тэнэг тэр гэрт ороод л идэж уугаад л сууж байж гэнэ. Тэгтэл тэр хошууны хамгийн их номтой гурван лам эхлэн ном хаялцахаар гэрт ороод иржээ. Царцаа Намжил хэлэх ч үг олдсонгүй дэмий л нөгөө хятадаас сурсан дохиогоо хийж үзүүлж гэнэ. Тэгсэн чинь тэр гурван лам нэг ч үг хэлэлгүй гараад явчихжээ. Хаан нь: За та гурав цаадхыгаа харав уу? Хэр номтой лам байна даа? гэсэнд тэр гурав хэлсэн нь:

	«Хаантан минь тэр чинь бид мэтийн банди нартай ном хаялцахаар хүн биш юм байна. Биднийг оронгуут л дэлхий ямар хэмжээтэй вэ? гэж гараа дугуйлаад алдхан биеэрээ дүүрэн ном сурсан уу даа, та нар? гэж алдлаад л мэдвэл сайн гэж эрхийгээ, мэдэхгүй бол муу гэж чигчийгээ гозойлголоо гэжээ.

	Тэгээд Царцаа Намжилтай ном хаялцахыг хэн ч зүрхэлсэнгүй. Түүний бүрэн ялалт болж хаантайгаа буцжээ.

	Тэгээд удалгүй Царцаа Намжил орон нутагтаа буцах болж, хаан ч бэлэг сэлт элбэг дэлбэг өгчээ. Өөрийнх нь нутгийн зах хүртэл үдэж ачаа бараатай нь хамт явахаар хаан шийджээ. Тэгээд тэнэг хүү бэлэг барьцад авсан ачаа бараагаа хөтлөөд хаан ард нь үлдэсхийж шээж суужээ.

	Намар цаг юм санж. Хааны дэргэд нэг царцаа ирээд буухад хаан барьж авах гээд чадсангүй. Дахин буухад нь дайраад дутуу барьж аваад алдчихжээ. Дахин буухад нь дайрч барьж аваад атгасан тэр чигээрээ мориндоо мордож давхин ирээд ламаас асуужээ: «За ламтан минь миний гарт юу байгааг та мэргэлж айлд» гэжээ. 

	Царцаа Намжил яах ч аргагүй болоод бүх үнэнээ хэлэхээр шийдэж: Царцаа Намжил нэг дэх удаагаа баригдсангүй. Хоёр дахь удаагаа бараг баригдах шахсан. Гурав дахь удаагаа ч одоо аргагүй баригдлаа. Үх ээ биз! гэхэд хаан ламын нэрийг мэддэггүй байсны дээр Намжил гэдэг үгийг урьд сонсоогүй тулд:

	— Нээрэн л тийм дээ, ламтан минь. Би яг л гурав дахь удаагаа арай гэж барьсан юм. Одоо үхсэн нь ч үнэн байна гээд өнөөх царцаагаа гаргаж хаяж гэнэ. 

	Тэгээд Царцаа Намжил орон нутагтаа очиж үнэн цагаанаараа амьдарч амар сайхан жаргажээ.

	 


ЭНДҮҮРСЭН НЬ

	Урьд нэг лам айлд судар уншиж байж гэнэ. Гэтэл нялх хүүхдээ тэвэрсэн айлын хүн орж ирээд, тэр ламд хүүхдээ мөргүүлэхээр очтол өнөөх лам: 

	«Яасан эрт цав билээ?» гээд тосож авахыг завдаж, түүнээсээ ихэд ичсэн гэнэ ээ. 

	Дараагаар нь даан ч удсангүй цав барих гэтэл өнөөх лам түрүүчийнхээс хаширч мөргөл өгч, адис тавих гээд бас ихэд ичсэн гэнэ.

	 


ЭРХЭМСЭГ ХАТАН

	Урьд нэг баян худалдаачин эрх танхи хатантай юм байжээ. Тэгээд тэр баян худалдаачин алс хол газар гурван жилийн аянд явах болж гэнэ дээ. Аянд явахдаа сайн сайхныг ерөөж, ихийг бүтээхийн бэлгэ дэмбэрэл тавьцгаан, хатныгаа их юм хийж, их юм сураад байгаарай гэж захиад өнөөх баян худалдаачин аяндаа гарч явжээ. 

	Баян худалдаачин гурван жил болоод буцаж ирж гэнэ. Тэгээд намайг аянд явсан энэ гурван жилд хэн юу хийснийг дуудаж асуухад адуучин нь хэлэхдээ:

	— Би азарга азаргаар адуу өсгөсөн гэжээ. Хоньчноосоо дуудаж асуухад:

	— Би хот дүүрэн хотгор бор ирэг нэмсэн гэж гэнэ. Хамгийн сүүлд хатнаасаа:

	— Чи юу хийж бүтээв гэж асуухад хатан нь:

	— Гунжин үнээний махыг гурван хоног идэж үзлээ. Гуншаа дамшиг нэрийг авав. Дөнжин үнээний махыг дөрвөн хоног идэж үзэв. Дөмөг нэрэлхүү нэрийг авлаа. Дотуур цамцаа долоо хоног оёж үзлээ. Уран цэмцгэр нэрийг авлаа. Гутлаа гурван сар уллаж үзлээ. Гув шув нэрийг авлаа гэж хэлэв гэнэ. 

	Тэр баян худалдаачин гэрийнхээ дотор байдлыг хартал гэр нь тоосонд дарагдаж үзэмжгүй болсныг ажиглаад 

	— Манайх чинь ширдэгтэй байл уу? гэж асуухад:

	— Таныг явахад ширээн доогуур ширмэл ширдэг, бурхны доор булган хивс, орны өмнүүр одтой ширдэг осолгүй л байсан гэжээ.

	— За тэгвэл царил зээтүү аваад ир! гэж тушаагаад баян эзэн царил зээтүүгээр малтаж үзэхэд төө зузаан шорооны цаана төгөл цагаан ширдэг байж гэнэ.

	— Яагаад энэ вэ? гэж хатнаас асуухад хатан нь:

	— Харин би хэчнээн их цэвэрлэж байсан учраас зөвхөн ширдэг нь дарагдаад бусад нь байгаа нь их хэрэг гэжээ.

	 


ЯЛМАН

	Нэг эр эм хоёр байжээ. Эр нь эхнэрээ төрсөнгүй гэж дандаа зоддог байжээ. Нэгэн өдөр эхнэр нь нэг ялман (алагтуу) барьж аваад навтсанд ороогоод, гэрийн мухарт тавьчхаад сууж байжээ. Эр нь ажилдаа яваад харьж ирэхэд, эхнэр нь эрийгээ үзээд хэлжээ: "Би өнөөдөр нэг хүү төрүүллээ” гэсэн гэнэ. Эр нь сонсоод ‘"Хаана байна?” гэж асуухаар эхнэр нь навтсанд боодолтой ялманыг заажээ. Эр нь очиж тэврээд хэлжээ: “Хонины мах идэх гээд хоёр шүдтэй төрсөн бүү бүүлэй минь! Морио унах гэж ташууртай төрсөн бүү бүүлэй минь! Даарахаасаа айж дахтай төрсөн бүү бүүлэй минь!» гэж хэлээд, таалан үнстэл ялман уруулыг нь хазаад авчээ. 

	Тэр хүн өвдсөндөө ялманыг газар гуядаад хаячихжээ. 

	Сайх эхнэр эрдээ, “Чи намайг төрсөнгүй гэж зоддог биш үү! Арайхан нэг хүү төрүүлэхээр чи газар гуядаад алчхав” гээд үглэн дуулаад байжээ. Тэгэхээр нь аргаа барсан эр нь, “Би үүнээс хойш чамайг төрсөнгүй гэж зодохгүй” гэж гуйж ам өчгөө өгч гэнэ.

	 


ӨДӨТ СУМАНД УТАА ХАРВАЖЭЭ

	Урьд нэг айл хүүхдийнхээ даахийг авч найр хийжээ. Тэр нутгийн нэг өвгөн их урт сахалтай хүн байсан юм байжээ. Сахалд нь цагаан будаа наалдчихаад байсан юм байжээ. Түүнийг мэдэлгүй сууж байхад нь нэг залуу ирээд сахлын нь будааг хараад 

	 

	Өдөт суманд 

	Утаа харважээ! 

	 

	гэж хэлжээ. Өвгөн учрыг мэдээд сахлаа арчжээ.

	Тэр найр дээр ноён нь байсан юм байжээ. Ноён: 

	— «Энэ залуу яасан сүрхий үг хэлэв. Би ч бас хиагийнхаа цэцнийг үзүүлье байз» гэж цагаан будаа сахалдаа наагаад нүдээ ирмэсхийж хиадаа дохио өгсөн чинь хиа нь:

	 

	Ятууны хошногонд

	Чацга наалдчихлаа!

	 

	гээд ноёноо олны өмнө түлэх нь тэр ээ!

	 

	 

	
ӨӨХӨН ХҮҮ, ТОСОН ХҮҮ, ДЭРСЭН ХҮҮ

	Өөхөн хүү, Тосон хүү, Дэрсэн хүү гурав байжээ. 

	Нэг өдөр салхи хөдөлж өрхийг нь бүтээчихжээ. Дэрсэн хүү өрхөө татах гэж гараад салхинд хийсчихжээ. 

	Өөхөн хүү хойноос нь гараад нохойд үмхүүлчихжээ.

	Тосон хүү гарахаасаа айгаад бүгчим гэрт (галын захад) суусаар байгаад урсчхаж гэнэ. Тэгээд амар сайхан жаргажээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

